IV MREŽA NVO „SPORAZUM PLUS“

Mreža NVO “Sporazum plus” (Mreža) je neformalna, otvorena nevladina mreža koja okuplja nevladine organizacije (NVO- udruženja građana i fondacije), mreže koalicije NVO i sve druge organizacije civilnog društva u BiH koje su izrazile interes da dio svojih resursa posvete procesu izrade i primjene Sporazuma o saradnji između vladinog i NVO sektora na svim nivoima vlasti u BiH („Sporazum”). 
Mreža predsatavlja institucionalni okvir koji će njenim članovima omogućiti efikasno definisanje, predstavljanje i zagovaranje zajedničkih interesa u vezi sa ključnim pitanjima odnosa vladinog i NVO sektora u BiH. Mreža ne polaže pravo na ekskluzivno predstavljanje cijelog NVO sektora u našoj zemlji - ona predstavlja inicijativu onog njegovog dijela koji u daljnjoj promociji i primjeni Sporazuma vide jednu od efikasnih strategija za razvoja civilnog društva, te za izgradnju civilnog dijaloga u BiH. Članstvo u Mreži je otvoreno za sve one NVO i druge organizacije civilnog društva koje dobrovoljno prihvate njenu osnovnu misiju i ciljeve. Kao otvorena civilna inicijativa Mreža će svoj kredibilitet i legitimitet kontinuirano graditi i potvrđivati tako što će svoje politike i praksu u odnosima sa vladinim sektorom izgrađivati kroz najšire konsultacije kako sa svojim članovima, tako i sa svim drugim zaintersovanim akterima civilnog društva. 

Osnovna misija, ciljevi i buduće aktivnosti Mreže temelje se na najvažnijim rezultatima i dostignućima koje je ostvarila Koalicija NVO „Raditi i uspjeti zajedno“ tokom višegodišnje kampanje zagovaranja za izgradnju održivog NVO sektora u BiH, uključujući izradu i usvajanje  Sporazuma o saradnji između vladinog i NVO sektora u preko 60 opština širom BiH, te zaključivanje „Sporazuma o saradnji između Vijeća ministara BiH i NVO sektora u BiH“. Mreža tako predstavlja logičan nastavak aktivnosti ove koalicije sa ciljem da dodatno praktično valorizuje sve njene rezultate i dostignuća.     

Osnovni razlozi za formiranje Mreže   

· Iskustvo i lekcije naučene u dosadašnjem procesu izrade i primjene Sporazuma na državnom i lokalnom nivou, upućuju na zaključak da  je veći stepen  sektorskog  i podsektorskog, horizontalnog i verikalnog umrežavanja,  koaliranja i drugih oblika zajedničkog djelovanja organizacija civilnog društva  jedan od najvažnijih uslova za uspjeh ovog procesa; 

· Institucionalni dijalog i saradnja između vladinog i NVO sektora kroz Sporazum je relativno nov fenomen u razvoju demokratije i civilnog društva za koji ne postoje univerzalni obrasci (recepti) koji bi se mogli mehanički i nekritički primjenjivati  u svim zajednicama i društvima. Međutim, postoje mnogi elementi dobre prakse u ovoj oblasti koji Mreži mogu poslužiti kao smjernice za daljnju izgradnju takvih modela Sporazuma koji će biti prilagođeni specifičnim okolnostima i potrebama bh društva; 

· Sporazum predstavlja novu demokratsku praksu u odnosima vladinog i NVO sektora; on promoviše i uvodi novu političku kulturu, uključujući novi pristup, vrijednosti i obrasce ponašanja u svakodnevnim odnosima predstavnika ova dva sektora društva.  Zbog toga, razvoj Sporazuma predstavlja dugoročan proces, koji traži  posvećenost i značajna ulaganja  resursa svih strana uključenih u ovaj proces;  

· U BIH trenutno ne postoji infrastrukturna organizacija ni na jednom nivou vlasti koja za svoju specifičnu misiju ima praćenje i evaluaciju već zaključeih i/ili izradu i usvajanje novih Sporazuma; 

· Proces  izrade, praćenja i evaluacije primjene Sporazuma na svim nivoima vlasti je jednako važan kao i sam Sporazum.   

Osnovni principi djelovanja  

· Mreža djeluje kao nestranačka i neprofitna organizacija, otvorena za sve one organizacije i pojedince koji prihvataju njenu osnovnu misiju i ciljeve;   

· Mreža je u svom djelovanju nezavisna i samostalna u odnosu na predstavnike  vlasti; 

· Rad Mreže je javan, a proces donošenja odluka i ukupno upravljanje Mrežom zasnivaju se na načelima demokratičnosti i transparentnosti;

· Odnosi među članovima Mreže počivaju na međusobnom razumijevanju i dijalogu, uvažavanju razlika u mišljenjima, kreativnom rješavanju sporova i nesporazuma i izgradnji konsensusa;  

· Zajedničko vlasništvo nad postignutim rezultatima i dostignućima djelovanja je osnovni princip u vrednovanju rezultata rada Mreže i svih njenih članova; 
· Mreža  djeluje za javno dobro i u interesu građana, zajednice i bh društva u cjelini;

· Pravo je članova Mreže da zagovaraju alternativne javne politike, da prate i kritikuju rezultate rada organa vlasti bez obzira na postojanje formalmog Sporazuma o saradnji, ili eventualne financijske aranžmane vezane za finansiranje njihovih aktivnosti iz javnih (budžetskih) sredstava; 
· Ne očekuje se da će sve NVO biti jednako zainteresovane za članstvo u Mreži; pravo je i sloboda svake pojedinačne organizacije da polazeći od procjene vlastitih interesa samostalno donese odluku o tome da li će postati član Mreže.   
Misija  

Kreiranje i zagovaranje novih javnih politika i prakse u odnosima između vladinog i NVO sektora u BiH kroz izradu i primjeni Sporazuma.   

Osnovni ciljevi 

1. Jačanje nezavisnosti, jedinstvenog nastupa i zagovaračkih kapaciteta NVO sektora u vezi sa svim bitnim pitanjima izrade i primjene Sporazuma;        

2. Podrška uspostavljanju tripartitne saradnje između EU, vladinog i NVO  sektora u jačanju evropske perspektive BiH i njenom bržem napretku na putu stabilizacije i pridruživanja EU.  

Osnovna svrha    

Uspostavljanje infrastrukturne organizaciju na nivou BiH za podršku razvoju civilnog društva u našoj zemlji koja će omogućiti NVO sektoru da kroz partnersku saradnju sa vladinim sektoru radi na promociji i primjeni Sporazuma na svim nivoima vlasti.     
Za ostvarenje ove svoje osnovnu vizije, misije i svrhe, Mreža je postavila sljedeće specifične ciljeve svog djelovanja:  

Specifični ciljevi 

1. Promocija i podrška procesu zaključivanja novih i/ili  primjenu već zaključenih Sporazuma na svim nivoima vlasti;   

2. Informisanje i podizanje svijesti predstavnika vladinog i NVO sektora o Sporazumu;    

3. Ohrabrivanje i facilitacija procesa vertikalnog i horizontalnog sektorskog i podsektorskog (granskog) umrežavanje svih NVO uključenih u proces Sporazuma; 

4. Ohrabrivanje praktične primjene Sporazuma u svakodnevnim odnosima predstavnika vladinog i NVO sektora, te praćenje i vrednovanje rezultata i efekata njegove primjene; 

5. Promocija i podrška praktičnoj primjeni Kodeksa ponašanja za NVO;   

6. Uspostavljanje demokratskog foruma koji će članovima omogućiti da razgovaraju o svim pitanjima vezanim za Sporazum, utvrđuju prioritete i razmjenjuju informacije, iskustva i dobre prakse. 

Glavne aktivnosti  

· Pružanje informacija i stručnih savjeta članovima vezano za njihov angažman na izradi, primjeni, praćenju i vrednovanju Sporazuma na svim nivoima vlasti: 

· Izrada, publikovanje i distribucija izvještaja, preporuka, priručnika i drugih edukativnih i informativnih materijala o pitanjima vezanim za Sporazum;

· Organizovanje i facilitacija javnih skupova, seminara i konferencija usmjerenih na vertikalno i horizontalno sektorsko i podsektorsko (gransko) umrežavanje NVO;  

· Upravljanje i facilitacija promotivnih, informativnih i edukativnih skupova  za potrebe  svojih članova;   

· Podrška procesu formiranja loklanih Mreža NVO “Sporazum plus” na loklalnom,kantonalnom (regionalnom) i entitetskom nivou;  

· Provođenje istraživanja i uspostavljanje baze podataka o ostvarenom napretku u primjeni Sporazuma, te identifikacija i analiza ključnih pitanja i izazova vezanih za primjenu Sporazuma;   

· Praćenje i evaluacija primjene Kodeksa ponašanja za NVO; 

· Kreiranje i održavanje posebne web stranice Mreže koja će sadržavati ažurarane informacije  o aktivnostima svih njenih članova na primjeni Sporazuma. Na stoj stranici će biti otvoren i forum na kojem će članovi moći iznositi i komentarisati sve probleme i izazove sa kojima se suočavaju u ovom procesu;

· Identifikacija i promocija dobre prakse u primjeni Sporazuma;  

· Saradnja sa sličnim domaćim, stranim i međunarodnim mrežama i asocijacijama kroz razmjenu informacija i dobre prakse u ovoj oblasti u zemljamabližeg i daljnjeg okružena. 

Članstvo u Mreži   

Mreža je otvorena za:  

· sve zainteresovane NVO (udruženja građana i fondacije), NVO mreže, koalicije, resursne centre, referentne grupe i druge organizacije civilnog društva koje se žele uključiti u proces izrade i primjene Sporazuma;  

· sve zainteresovane pojedince i aktiviste civilnog društva koji posjeduju posebna / specifična znanja i vještine o civilnom društvu i sistemu javne uprave u našoj zemlji;   

Kako se  postaje član Mreže? 

Za to će biti dovoljno da zainteresovana organizacija, nakon što se upozna sa osnovnom misijom, principima, ciljevima i aktivnostima Mreže, potpiše Izjavu o pristupanju  

Organizaciona i upravljačka struktura Mreže 

Mreža će biti neformalna i neće imati čvrsto formalizovanu, institucionalnu i hijerarhijsku strukturu. Inicijatori i organizatori Mreže su samo koordinatori njenih aktivnosti; ona ostaje otvorena za sve NVO i druge organizacije civilnog  društva iz cijele BiH koje podržavaju njenu misiju i osnovne  ciljeve, kao  i njene akcije. Članice Mreže će kroz najšire konsultacije imati mogućnost ravnopravno učestvovati u donošenju i kreiranju najvažnijih odluka i politika Mreže, postavljati zahtjeve, davati komentar,predloge i sugestije, razmjenjivati informacije i na druge načine sarađivati u ostvarenju njene misije i osnovnih ciljeva.  

Najviše upravljačko tijelo Mreže biće Upravni odbor; sastav Upravno odbora će osigurati regionalnu i gransku (podsektorsku) zastupljenost organizacija članova Mreže. U cilju osiguranja transparentnosti, pozitivne koordinacije i sinergijskog djelovanja, Upravni odbor će biti otvoren za saradnju i učešće u njegovom radu svih drugih zainteresovanih domaćih i stranih vladinih i nevladinih organizacija,  agencija i institucija (domaće NVO,mreže i koalicije, predstavnike međunarodne zajednice, donatora i implemening organizacija, organa i tijela vladinog sektora) koje su uključene u proces izgradnje dijaloga i institucionalne saradnje vladinog i NVO sektora i druge aktivnosti usmjerene na stvaranje poticajnog okruženja za razvoj civilnog društva u BiH.    

Sastav, zadaci i način djelovanja i odlučivanja Upravnog odbora biće utvrđeni Poslovnikom o radu.   Usluge sekretarijata (administrativna i logistička podrška) za potrebe rada Mreže pružaće njene članice -  zainteresovane organizacije po principu rotacije. Uz podršku svog donatora, USAID-a, Resursni centar Centra za promociju civilnog društva (CPCD) spreman je preuzeti ovu ulogu u prvoj godini djelovanja Mreže.  

Specifičnosti Mreže 

· Specifičnost Mreže u odnosu na druge postojeće mreže i koalicije  je njena usmjerenost na promociju i izgradnju institucionanog dijaloga i saradnje između vladinog i NVO sektora kroz izradu i primjenu Sporazuma na svim nivoima vlasti u našoj zemlji;    

· Mreža je otvorena za članstvo i partnersku saradnju sa svim drugim organizacijama, mrežama i koalicijama na bazi jasno definisanih ciljeva i podjele uloga; 

· Mreža ne pretenduje na ekskluzivitet u predstavljanju interesa cjeloupnog NVO sektora kada su u pitanju njegovi odnosi sa vladinim sektorom;  kredibilitet i legitimitet svojih politika i prakse djelovanja u ovoj oblasti Mreža će graditi kroz proces širokih konsultacija sa velikim brojem organizacija iz cijele BiH. 

Koristi od članstva u Mreži  -  Šta pojedinačne organizacije mogu očekivati od članstva u Mreži? 

· Demokratski forum kroz koji će im omogućiti da definišu, predstavljaju i zagovaraju zajedničke interese prema organima vlasti o svim pitanjima vezanim za daljnju izradu i primjenu Sporazuma na lokalnom (opštinskom), ali i na svim drugim nivoima vlasti; 

· Podršku u izgradnji svojih tehničkih i institucionalnih kapaciteta kroz program edukacije i savjetodavnih usluga; 

· Lakše ostvarivanje svoje misije i ciljeva djelovanje  kroz međusobni dijalog i partnerstvo;  

· Lakši pristup informacijama i dobroj praksi u izgradnji dijaloga i saradnje vladinog i NVO sektora u zemlji i inostranstvu; 

· Lakše horizontalno i vertikalno umrežavanje i izgradnju koalicija unutar sektora svog djelovanja;  

· Lakši pristup javnim (budžetskim) sredstvima za podršku njihovih aktivnosti kroz doprinos izgradnji  transparentan sistem finansiranja njihovih aktivnosti; 

· Mogućnost vlastitog doprinosa izgradnji institucionalnog okvira i mehanizama za konsultacije i veće sudjelovanje građana uiprocesima donošenja odluka i kreiranja javnih politika;  

Kako će Mreža odgovoriti na najvažnije izazove i rizike vezane za negativna iskustva  iz prošlosti u funkcionisanju sličnih mreža u našoj zemlji? 

· Osnovna misija, ciljevi i aktivnosti Mreže, njena organizaciona i upravljačka struktura, način donošenja odluka, te način i oblici djelovanja utvrđeni su kroz široke konsultacije provedene među preko 300 NVO iz cijele BiH, uz uvažavanje dobre prakse u funkcionisanju sličnih  mreža u zemlji i inostranstvu;    

· Svoju snagu i uticaj Mreža će graditi na spremnosti svojih članova da zajednički rade na promociji i zagovaranju novih politika i prakse u odnosima između vladinog i NVO sektora u našoj zemlji, a ne isključivo na brojnosti svog članstva.  Broj članova Mreže će  zavisiti od toga koliko će ona biti efikasna u ostvarivanju uloge zbog koje je i formirana, te od konkretne i vidljive koristi koju od toga budu imali svi njeni članovi.  
· Mreža neće nikada postati svrha samoj sebi - postojaće samo dotle dok to bude  bude interes njenih članova, što će se pratiti kroz primjenu odgovarajućih metoda praćenja i evaluacije uspjeha u ostvarivanju njene osnovne misije, svrhe i ciljeva; 

· Mreža neće na sebe preuzimati odgovornost svojih članova za izradu i/ili primjenu Sporazuma u njihovim zajednicama; ona će ih u tome samo podržati kroz razmjenu informacija i dobre prakse, različite edukativne, savjetodavne i slične usluge; 

· Mreža se svojim članovima neće pojavljivati kao konkurencija na tržištu donacija stranih i međunarodnih vladinih i nevladinih organizacija i agencija, već će kao dio svoje strategije prikupljanja sredstava lobirati i zagovarati kod donatorske zajednice da financijski podržava aktivnosti njenih  članova;  

· Kroz primjenu principa rotacije osiguraće se ravnopravnost  svih članova u podjeli odgovornosti za efikasno upravljanje i rad Mreže; 

· Kroz operativno (godišnje) planiranje aktivnosti, uključujući planove monitoringa i evaluacije, osiguraće se redovno praćenje i vrednovanje uspjeha u radu Mreže, te na osnovu toga po potrebi preduzimati eventualne korektivne mjere. Jedan od instrumenata praćenja i evaluacije rada će biti i godišnje ankete o zadovoljstvo članova u pogledu njihovog položaja i uloge u Mreži, te održavaje godišnjeg foruma.    

